Pirinioetan balio anitzeko hiru zentro eraikitzeko ideien lehiaketa ebatzi da
Urrobi (Erro), Burgi eta Izize (Galoze) industrialdeetan kokatuko dira
Nafarroako Gobernuak Pirinioetan enpresen eta zerbitzuen balio anitzeko hiru zentro eraikitzeko ideien lehiaketa ebatzi du. Zentro horiek Urrobi (Erro), Burgi eta Izize (Galoze) industrialdeetan kokatuko dira eta Erro-Aezkoa, Erronkari eta Zaraitzu ibarrei zerbitzu emango diete, hurrenez hurren.

Ehun proposamen baino gehiago aurkeztu dira eta hurrengo hauek irabazi dute: Juan José Peralta Graciak eta Andrés Ayesa Pascualek osatutako ABEEk bultzatu duen “Caracruz”, Erronkari ibarrerako; “Pirineando”, Pereda Pérez Arquitectos estudioak aurkeztu duena Erro eta Aezkoa ibarretarako; eta “Contexto”, Julio de la Fuente Martínezek eta Natalia Gutiérrez Sánchezek osatutako ABEEk sustatua, Zaraitzu ibarrerako.

Epaimahaia Nasursa (Navarra de Suelo Residencial, SA) sozietate publikoko teknikariek osatu dute. Erabakia hartzeko, epaimahaiak kontuan hartu du diseinuak funtzionalak izatea eta proposamenak jasangarriak, ekonomikoak eta kalitate teknikodunak izatea, eraikuntzari zein mantentzeari dagokienez.

Erabakia hartu ondoren, ekipo irabazleek proiektuak idazteko izapideak abian jarriko dira orain. Ekipo horiek lanen zuzendaritza ere euren gain hartuko dute.

Proiektu sarituak
Erronkari ibarreko balio anitzeko zentroa diseinatzeko aurkeztu diren 39 proposamenen artean “Caracruz” izenekoak irabazi du, Iruñeko Juan Peralta Graciak eta Andrés Ayesa Pascualek osatutako ABEEk egin duena.

Proiektuan eraikin trinko bakarra planteatu da energia-galerak minimizatzeko, eta egitura, fatxada eta tabikeak prefabrikatuak dira. Bi sarrera planteatu dira, bata publikoa eta bestea pribatua, industria erabilerarako. Nabeek orientazio bikoitza izango dute, aireztapena eta argiztapena errazteko. Era berean, barruan bide bat gehitu da ibilgailuek nabe guztietara sarbidea izateko.

Bestalde, Iruñeko Pereda Pérez Arquitectos estudioa Erro eta Aezkoa ibarretarako proiektuaren irabazlea izan da. “Pirineando” proposamenari esker, beste 49 lanen aurretik geratu da. Inguruko tipologia tradizionalarekin bat datorren diseinua proposatu du, inguru horretako oroimena zaintzeko. Espazio batzuk lokaletara eta bulegoetara bideratuta daude. Egitura hormigoi prefabrikatuz eginda dago, eta kontrol termikorako sistemak eta izaera pasiboko neurri energetikoak ditu.

Zaraitzu ibarrari dagokionez, Julio de la Fuente Martínezek eta Natalia Gutiérrez Sánchezek osatutako madrildar ABEEk egin duen “Contexto” lana aurkeztutako 37 proiektuen artean irabazlea izan da.

Eraikin trinkoa planteatu da, galera energetikoak saihesteko, hiru zerrendaren bidez osatua. Lehenengoan zerbitzu erkideak egongo dira eta bigarrenean nabeak-biltegiak; hirugarrena komunikazio espazioa izango da, etorkizunean hainbat erabilera izango dituena. 

Materialei erreparatuz, txapa erabiliko da fatxadarako eta estalkirako, eta zura eta kareharria beste guztirako. Amaitzeko, epaimahaiak 3.000 euroko hiru akzesit eman dizkie lan hauei: “Horreo”, Joaquín Antón Moralesek Bartzelonatik bidali duena Erronkari ibarrerako; “Cúbicos”, Donostiako Hoz y Fontán Arquitectos estudioarena, Erro eta Aezkoa ibarretarako; eta “Plaza”, Ángel Marc Miguel Baños katalanarena, Zaraitzu ibarrerako.

Erabilera anitzeko zentroak
Erabilera anitzeko zentroak eraikitzea toki entitateen eskaeretako bat da. Pirinioetako Planaren barruan proiektu enblematikoa da eta Nafarroa 2012 Planak finantzatzen du. 

Orain arte ez zegoen espaziorik zerbitzu guztiak batera eskaintzeko eta, beraz, modu sakabanatuan eskaintzen ziren edo ez zen mota horretako zerbitzurik eskaintzen.

Lokal horietan bulego profesionalak, biltegiak eta nabeak egongo dira, baita beharrizanen arabera bilera gela edo prestakuntza gela moduan erabil daitezkeen erabilera erkideko inguruak ere. Erabilera anitzeko zentroan ezarri nahi duten ekintzaileei edo enpresei zerbitzu erkide batzuk izateko aukera emango zaie (garbiketa, telekomunikazioak…), eta horri esker mantentze kostuak aurreztu ahal izango dira.
